
        
            
                
            
        

    
	ХААН ЧИНГЭЛ БААТАР

	Тууль

	“Цагаан бамбарууш” хэвлэлийн газарт 2015 онд цахим хэлбэрт хөрвүүлэв.

Эрт урьдын цагт

	Элэр балрын үед

	Баруун наран шингэх зүгийг эзлэгсэн

	Хаан дүнгийн аавтайхан

	Хатан дүнгийн ээжтэйхэн

	Алтай хангай нутагтай

	Арван живаа албат хошуутай

	Өнчин шар шулам ч үгүй

	Хаан Чингэл баатар

	Жаран жил жаргаад

	Наян жил найрлаад

	Амар мэнд сууж байжээ.

	Хаан Чингэл баатар

	Үүр шөнийн завсарт

	Баруун наран шингэх зүгийг

	Эзлэн төрсөн

	Далан эвэртэй

	Догшин хар морьтой

	Дөш хар мангас

	Гурнаан хөх үнэг болон хүрч ирснийг

	Харван алж байна гэж зүүдлээд

	Хаан цочин босоод сэржээ.

	Урагшаа хараад унтахаар

	Урд зүгийн амьтан

	Үүр цайж өдөр боллоо гээд

	Үнс тоосоо гаргаад

	Үхэр малаа саагаад, 

	Хойшоо хараад унтахаар

	Хойд зүгийн амьтан

	Үүр цайж өдөр боллоо гэж

	Үнс тоосоо гаргаад

	Үхэр малаа саагаад байдаг

	Урангуа хар нүдэн дагина

	— Уран цэцэн ах минь

	Царай чинь юунд хувирав

	Санаа тань юунд шаналав даа? гэж

	Шалгааж нэг асуухаар

	— Баруун наран шингэх зүгийг эзлэн төрсөн

	Далан эвэртэй

	Догшин хар морьтой

	Дөш хар мангас

	Гурнаан хөх үнэг болж

	Гурван муу ёрыг ёрлон

	Албат хошууны минь дундуур гүйхээр

	Харван алж байна гэж зүүдэлж бослоо би

	— Уран цэцэн ах минь

	Айх сандрах хэрэггүй биш үү гэж хэлээд

	Далан хүн дамжлаад даашгүй

	Дангийн цоохор шаазанд

	Дангийн хүйтэн хар арзыг

	Чиг дүүрэн хийгээд

	Дөрвөн хуруугаараа түшээд

	Гурван хуруугаараа амсарлан барьжээ.

	Хаан Чингэл баатар босож

	Харвадаг сайн зэр зэвсгээ үүрээд

	Хатирч сайн хүлэг морио унаад

	Хацартаа үсгүй

	Хоёр бүргэдээ дагуулаад

	Хасар басар нохойгоо дагуулаад

	Баруун наран чиглээд

	Гүйлгээд явжээ.

	Адал мал, 

	Албат хошуугаа

	Эргэн тойрон хараад, 

	Мөнгөн зоотой

	Мөсөн ирмэгтэй

	Мөнх цагаан уулын

	Оргил дээр гүйлгэн гарч

	Нэг сумаа газарт шаагаад

	Унасан хий хүлэг морио уяа

	Нөгөө сумаа газарт шаагаад

	Үүрсэн сайн зэр зэвсгээ өлгөөд

	Галуун хүзүү гансандаа

	Гашуун хөх тамхиа нэрээд

	Тормон тэмээний чинээн товруутайхан

	Үхэр хар хэтээ гаргаж

	Гунан үхрийн чинээн цахиур дээр

	Гунан хонины чинээн ул тавьж

	Яаралгүй нэг цахиж

	Ядалгүй нэг асааж

	Уулын чинээ гал улалзуулаад

	Улхан улаан цог гаргаад

	Гашуун хөх тамхиа

	Ганц нэг хийлэхэд

	Аа хаа

	Хамраас гарсан утаа нь

	Баян хангай нутагт

	Бараан хөшиг болон тогтоод

	Амнаас гарсан утаа нь

	Хан хурмастад

	Хаахан уяхан үнэртүүлээд

	Өврийн биеийн

	Голт хар зүрхээ харлатал хийлээд

	Баруун наран шингэх

	Зүгийг чиглүүлээд

	Дөчин дөрвөн үндэстэйхэн

	Дүүвэр хар нүдээрээ

	Харваслаад сууж байтал

	Гурнаан хөх үнэг

	Гүйж хүрч ирээд

	Гурван муу ёрыг ёрлой

	Гүтгээд явж байхыг үзээд

	Гүрдэг сайн зэр зэвсгээ үүрч

	Унадаг сайн хүлэг морио хөлөглөж

	— Хацартаа үсгүй хоёр бүргэд

	Үнэхээр та хоёр

	Шуураад барихгүй юм болбол

	Дөрвөн жигүүр чинь

	Салбараад унаг!

	Хасар Басар хоёр нохой

	Хавлаад барихгүй юм бол

	Хайртай дөрвөн тавхай нь

	Хагараад унаг!

	Хаан гардийн аман

	Хасаг заан шаргал морь

	Харайгаад гүйцэхгүй юм болбол

	Хаан дөрвөн туурай нь

	Балбарч салбарч унаг!

	Хаан Чингэл ноён

	Харваад алж гүйцэхгүй юм болбол

	Урьд зүгийн амьтан

	Үүр цайж өдөр боллоо гэж

	Хойд зүгийн амьтан

	Үүр цайж өдөр боллоо гэдэг

	Урангуа уян

	Хар нүдэн дүүгээ алдана би гэж

	Ам тангараг тавиад

	Алтайг арзан гурав эргүүлээд  хөөгөөд

	Хангайг хорин гурав эргүүлж хөөгөөд

	Явдаг нь энэ гэв гэлээ.

	Хацартаа үсгүй

	Хоёр бүргэд нь

	Шүүрээд тавиад алджээ.

	Хасар басар хоёр нохой нь

	Хавлаж бариад алджээ.

	Хаан гардийн аман

	Хасаг заан шаргал морь нь

	Ханиаж хөөгөөд

	Эс гүйцжээ.

	Хаан Чингэл ноён

	Таван тээхээтэйхэн

	Тангад шар хөвчинд нь

	Хаш гантай

	Хурдан цагаан сумаа онилоод

	Харваж алдаад байжээ.

	Хоёр бүргэдийн дөрвөн жигүүр нь

	Салбарч унаад

	Хасар басар хоёр нохойны

	Дөрвөн тавхай нь хагараад

	Хангардийн аман

	Хасаг туялзсан заан шаргал морины

	Дөрвөн туурай нь

	Балбарч салбарч мултраад

	Хаан Чингэл ноён

	Эрийн сайн нум сумаа

	Тавиад дуусгаад орхижээ.

	Ам алдсал барьж болдоггүй гэлээ

	Аргамжаа алдвал татаж болдоггүй гэлээ

	Урангуа хар нүдэн дүүгээ

	Алдахын цаг болж гээд эргэж гүйлгэж ирээд хацартаа үсгүй, хоёр бүргэдийнхээ дөрвөн далавчинд нь, хасар басар хоёр нохойныхоо дөрвөн тавхайд нь, хаан-гардийн аман хасаг туялзсан заан шаргал мориныхоо дөрвөн туурайнд нь үдэд хүргэдэггүй үен цагаан эмээ түрхээд хуучин янзад нь оруулж хацартаа үсгүй хоёр бүргэдээ нисгээд, хасар басар хоёр нохойгоо дагуулаад, хаан гардийн аман хасаг туялзсан заан шаргал морио унаж аваад

	Атар газрын цэцэг болсон

	Алтан цагаан өргөө гэрээ чиглээд

	Гүйлгэн ирж буугаад

	Шургаа наян хоёр үндэстэйхэн

	Ургаа далан хоёр мөчиртэйхөн

	Залуу зандан уяаныхаа

	Зах салаагаас нь

	Унаа сайн хий хүлэг морио уячхаад

	Хатуу газрыг шагайцаа

	Зөөлөн газрыг өвдөгцөө гишгээд

	Далан таван шигшрэгтэйхэн

	Дарцаг цагаан үүдийг

	Далын гэрэлд хүргэлгүй

	Дав их онгийн цагаан өргөөний

	Баруун талаар товчлон гишгэлээд

	Зааны ясаар заагаад хийсэн

	Загасан цавуугаар наагаад хийсэн

	Наян найман хөлтэй

	Навтгар зандан ширээн дээр суугаад

	Далан хүн дамжлаад даашгүй

	Далгай цагаан шаазангаар

	Дэнгийн хүйтэн хар дарсыг ууж

	Мянган хүний сүрийг дармаар

	Мяндсан улаан өнгөөр минчүүрээд.

	Их хэнгэргээ цохиод

	Их түмээ цуглуулаад

	Бага хэнгэргээ цохиод

	Бага түмээ цуглуулаад

	Эрийн сайн эрчүүлдээ

	Зэрийн сайн зэр зэвсэг бариулж

	Орчлон ертөнцийн цэцэг нь болсон

	Ордон цагаан өргөөг тойруулан

	Хацартаа үсгүй хоёр бүргэдээ

	Хараачийн хоёр талд суулгаад

	Хасар басар хоёр нохойгоо

	Хаалганыхаа хоёр талд мануулаад

	Өөрөө хар булган хөнжилдөө оржээ.

	Хар нүдэн урангоо дагина нь үдшийн бүрэнхий болж байтал-

	— За уран цэцэн ах минь манай гэрийн баруун, зүүн хоёр хатавчаар эрээн бор бялзуухай ороод ирлээ гэж зүүдлэв гээд хар булган хөнжлөө тийрээд цочин тусан босоод хэлсэнд:

	— Хаан Чингэл ах чинь байгаа цагт Урангуа хар нүдэн дагина чи сэтгэл зовох хэрэггүй. Сайхан унт гэв гэлээ.

	Шөнө дундын хирд:

	— Хаан Чингэл ах минь тотгоор хоёр эрээн бор бялзуухай ороод ирсэн болж л зүүдэллээ гээд цочин тусан босож ирэхээр

	— За уран цэцэн дүү минь Хаач Чингэл ахаа байгаа цагт айх эмээх явдалгүй, унт гэв гэлээ.

	Аа хаа хөөрхий үүр цайхын хирд Уран цэцэн дүү нь:

	— Өрхөөр эрээн бор бялзуухай ороод ирлээ гэж зүүдэллээ гээд хар булган хөнжлөө бариад үүрэглэж суужээ. Үүр цайж нар гарсан хойно хаан Чингэл цочин тусан сэрээд харвал Хар нүдэн дагина босоогүй байжээ.

	Хад чулуу бутартал

	Хар ус буцалтал хашхирдаг

	Даарт хар түшмэлээ дуудаж ирээд

	Өдөр өмсдөг улаан цамцаа тайлж өгөөд

	— За би баруун наран шингэх зүгийг

	Чиглээд явах цаг болов

	Унадаг сайн хий хүлэг

	Хатуу замаа

	Таних цаг болов.

	Учирсан бие

	Харийн хуний нүүрийг

	Үзэх цаг болов.

	Урангуа хар нүдэн дагинаа

	Далан эвэртэй

	Догшин хар морьтой

	Дөш хар мангасын гарт

	Алдах цаг болжээ.

	Ар нутгийг амгалан тайван байлгаад

	Адал малыг мэнд сайхан байлгаад

	Энэ төр ёсыг эвдэлгүй

	Миний улаан торгон цамцыг

	Хадгалаад байж байгаарай.

	Сайн явбал

	Улаан торгон цамц

	Улам өнгө ороод тодроод байна.

	Муу явбал

	Өгөрч хувхайраад байна гэж хэлээд

	Үүрдэг сайн зэр зэвсгээ агсаад

	Унадаг сайн хий хүлэг морио унаад

	Баруун наран шингэх зүгийг чиглээд

	Гараад энэ гэв гэлээ.

	Аа хаа хөөрхий.

	Баруун наран шингэх зүгийг чиглээд

	Бүдүүн толгойг бөхөлзүүлтэл жороолуулаад

	Нарийн толгойг нахилзуултал жороолуулаад

	Гүн их далайг хөвөөлдөн гүйлгээд

	Гүрмэл хар уулыг бэлдэн гүйлгээд

	Алтай хангайн шилээр гаран гүйлгээд

	Өөрийн нутгийн хязгаар хүрээд

	Хүний нутгийн зах ороод

	Өдрийг баран

	Шөнийг өнгөрөөн

	Гүйлгээд явж байтал

	Хаан гардийн аман

	Хасаг туялзсан заан шаргал морь нь

	Ган болсон дөрвөн туурайгаа

	Газар шигтгэн зогсоод

	Хүний хэлээр хэлээд

	Хүлгийн дуугаар хүхэрсээд

	— За, хаан Чингэл баатар

	Ардуур чинь юу харагдана?

	Урдуур чинь юу үзэгдэнэ?

	— Ард минь ам цагаан хулгана

	Амаа гураа шивширч байна л даа

	Урд минь цөл ээрмэг цагаан хөдөө

	Харагдаад байна аа л гэв гэлээ.

	— За ам цагаан хулгана

	Амаа гурав шивширч байгаа болбол

	Ах дүү, ар нутаг, адал мал

	Цөмөөр мэнд сайхан байдаг нь энэ л дээ.

	— Чи тэгвэл баруун наран шингэх

	Зүгийг чиглээд яв гээд

	Нарийн толгойг нахилзуултал

	Бүдүүн толгойг бехөлзүүлтэл

	Жороолоод яваад өгчээ.

	Тормон тэмээний чинээн

	Товруутайхан хүдэр хар чавчлуураа

	Хүлхэн жажлан гүйлгээд

	Хоо цагаан тоосоор

	Хотгор газрыг бүрхүүлээд

	Хавцал болсон ам нь ангалзаад

	Харгай болсон дөрвөн соёо нь яралзаад

	Нарийн цагаан шүд нь яралзаад

	Нойтон хар нүд нь бүртэлзээд

	Чонон хоёр чих нь сэртэлзээд

	Сувсаг болсон сүүл нь шувталзаад

	Ган дөрвөн туурай нь бөөрөлзөөд

	Ид шид нь гүйцээд

	Эрийн тэнхээ гүйцээд

	Хангал хар ташаанаас нь

	Гунан хонины чинээн

	Төмөр хар хөлс нь

	Энд тэнд дутаад явав.

	Хаан Чингэл баатар

	Жир жир исгэрээд

	Жингэр жингэр дуулаад

	Сэр сэр салхи татуулаад

	Бур бур хур оруулаад

	Өдөр буулгүй

	Шөнө унталгүй

	Гүйлгээд явж байтал

	Хаан гардийн аман

	Хасаг туяалзсан заан шаргал морь нь

	Ган болсон дөрвөн туурайгаа

	Газар шигтгээд

	Хүлгийн дуугаар хүхэрсээд

	Хүний хэлээр яриад

	— За, хаан Чингэл баатар минь

	Ар талд чинь юу харагдана?

	Урд талд чинь юу үзэгдэнэ? гэж асуусанд

	— Ар талд эл хуль

	Ээрмэг цагаан хөдөө харагдаж байна

	Урд талд минь

	Даваа гэхлээр даваа биш

	Гүвээ гэхлээр гүвээ биш

	Нэг урт өргөн хар

	Зам харагдаад байна.

	Нүүрэндээ үстэй унаган хүлэг

	Би чамд юу хэлэх вэ?

	Нүүрэндээ үсгүй хүний үр чи

	Мэдэж байгаа биз ээ!

	Тэр болбол

	Чимхэх ноосгүй

	Чилдэн зээрд морьтой

	Цэцэн улаан баатар билээ

	Далан эвэртэй

	Догшин хар морьтой

	Дөш хар мангасын гарт ороод

	Хэвтэж байгаа нь тэр.

	Түүнийг сэрээгээд явах юм болбол

	Нэг биед чинь нөхөд болох

	Сайн эр билээ гэхээр

	Нарийн өвсний толгойг нахилзтал

	Бүдүүн өвсний толгойг бөхөлзтөл жороолуулаад

	Тэр эрийн хажуу талаар өнгөрч явтал

	Чимхэх ноос ч үгүй

	Чилдэн зээрд морь нь

	Гэдийж

	Бух хар цулбуураа мулт татаад

	Бөхийж

	Буйман алтан жолоогоо алдуулаад

	Хонин жороо холбилзтол

	Гүйлгэж хүрч ирээд

	Хаан гардийн аман

	Хасаг туялзсан заан шаргал морийг

	Хөшин тулан зогсоогоод

	Хүлгийн дуугаар хүхэрсээд

	Хүний дуугаар:

	— Уран цэцэн ах минь та

	Миний сайн эзнийг сэрээгээд авбал

	Ганц биед чинь бараа болно

	Ганган биед чинь чимэг болно.

	Чин хааны хөвүүн

	Цэцэн улаан баатар

	Далан эвэртэй

	Догшин хар морьтой

	Дөш хар мангаст ам тангараг алдаж

	Урангуа сайхан дагинаа алдаж

	Амь бие нь үрэгдээд хэвтэж байна.

	Би салхитайхан талд нь

	Нөмөр болон зогсоод

	Дээгүүр ниссэн жигүүртнээс

	Доогуур гүйсэн араатнаас

	Хамгаалж байна гэж

	Хүлгийн дуугаар хүхэрсээд

	Хүний дуугаар хэлжээ.

	Хаан Чингэл ноён

	Хариу эргэж ирээд үзвэл

	Дал мөрөн дунд нь

	Далан таван нум сум шигтгээд

	Гуя махан дунд нь

	Гучин таван сум шигтгээд

	Хамрын нүхнээс гарсан цусан

	Хар гол болон урсан

	Хөшиж царцаад

	Хэвтэж байжээ.

	Аа хаа

	Нум сумыг нь сугалж хаяад

	Үд хүрдэггүй

	Үен цагаан эмээ түрхээд

	Хоногт хүрдэггүй

	Хонин цагаан эмээ түрхээд

	Алтан хэрвийн гаансаараа

	Амин сүнсийг нь даллан дуудаж босгосонд

	— За уран цэцэн ах минь

	Намайг сэрээгээд авдаг

	Хэний хөвүүн

	Хэн гэгч билээ?

	Хаанаас хаашаа явж байна?

	Хэтийн зориг юунд билээ? гэж *

	Чин хааны хөвүүн

	Цэцэн улаан баатар асуужээ.

	— Би зүүн наран гарах зүгээс яваа

	Алтай хангай нутагтай

	Арван живаа албат хошуутай

	Хаан дүнгээн аавтай

	Хатан дүнгээн ээжтэй

	Хаан гардийн аман

	Хасаг туяхан заан шаргал морьтой

	Хаан Чингэл баатар гэдэг

	Баруун наран шингэх зүгийг

	Эзлэн төрсөн

	Далан эвэртэй

	Догшин хар морьтой

	Дөш хар мангасыг

	Чиглээд явж л байна.

	Уран цэцэн дүү минь

	Хэний хааны хөвүүн

	Хэн гэгч билээ?

	Хаанаас хаашаа явж байна?

	Хэрэг зориг хэнд билээ?

	Хэтийн хол санаа хаана билээ? гэж

	Хаан Чингэл асуусанд:

	— За би

	Чимхэх ноосгүй

	Чилдэн зээрд морьтой

	Чин хааны хөвүүн

	Цэцэн улаан баатар гэдэг билээ.

	Далан эвэртэй

	Догшин хар морьтой

	Дөш хар мангас

	Гурнаан хөх үнэг болж

	Гурван муу ёрыг зааж

	Миний ар нутаг, адал малын дундуур гүйхээр

	Андгай тангараг тавьж хөөгөөд

	Ар мөрт нь орж яваад

	Амь бие үрэгдээд байдаг нь

	Энэ л гэж хэлээд

	Номин цэцэн

	Ах дүү хоёр бололцъё гээд

	Морины дэлээс нэг хялгас

	Тасалж авалцаад

	Алтайн уулын аман талаас

	Ган жадны үзүүр барилцаад

	Гарын нэг нэг хуруунаас

	Цус гаргаж амсалцаад

	Нэг эхийн үр сад

	Нэг эхээс гаралцсан

	Ах дүү боллоо гэж

	Хүр хүр ярилцаад

	Хүрзний чинээ

	Цагаан шүдээ гаргаж инээсээр

	Баруун наран шингэх зүгийг чиглээд

	Үүрдэг сайн зэр зэвсгээ үүрээд

	Унадаг сайн хий хүлэг морио унаад

	Нарийн өвсний толгойг нахилзуултал

	Бүдүүн өвсний толгойг бөхөлзүүлтэл

	Яваад өгдөг нь энэ л гэв гэлээ.

	Аа хаа

	Ах дүү хоёр баатар

	Баруун наран шингэх зүгийг чиглээд

	Өдөр сааталгүй

	Шөнө унталгүй гүйлгээд

	Чилийсэн арван таван жилийн газар яваад

	Талийсан хорин таван жилийн газар яваад

	Наран саран бараатайхан

	Наран мандал хар уулын

	Орой дээр гүйлгэн гартал

	Хаан гардийн аман

	Хасаг туялзсан заан шаргал морь нь

	Ган дөрвөн туурайгаа

	Газар шигтгээд

	— Уран цэцэн ах дүү та хоёрын

	Урдуур чинь юу үзэгдэнэ?

	Араар чинь юу харагдана? гэж

	Хүлгийн дуугаар хүхэрсээд

	Хүний хэлээр асуужээ.

	Хаан Чингэл баатар:

	— Ар талд минь

	Алтай хангай нутаг минь харагдаад байна л.

	Урд талд минь

	Даваа гэхлээр даваа биш

	Гүвээ гэхлээр гүвээ биш

	Нэгэн өндөр өргөн хар юм байна.

	Усан нүдтэй

	Цусан зүрхтэй

	Хүний хөвүүн болохоор

	Юу болохыг нь мэдэхгүй байна гэв гэлээ.

	Унасан хий хүлэг минь та

	Мэдэж л байгаа болбол

	Хэлээд өгнө үү гэж хэлдэг нь

	Энэ л гэв гэлээ.

	— За тэр болбол хөөрхий

	Тэмээн халиун морьтойхон

	Тэнгэрийн хааны хөвүүн

	Төр Зул гэдэг баатар байна л.

	Далан эвэртэй

	Догшин хар морьтой

	Дөш хар мангасын

	Ар мөрт орж яваад

	Амь бие нь үрэгдээд

	Хэвтэж байгаа нь энэ.

	Түүнийг сэхээгээд авах юм болбол

	Ах дүү та хоёрын

	Ганц биед бараа болно

	Ганган биед чимэг болно доо.

	Түүнийг амьдруулаад ав гэж

	Хэлээд өгдөг нь энэ л гэв гэлээ.

	Баруун наран шингэх зүгийг чиглээд

	Битүүхэн гүйлгээд өнгөрч явахад нь

	Баатар эзэн Төр Зулынхаа

	Нартай талд нь сүүдэр болон зогсоод

	Салхитай талд нь нөмөр болон зогсоод

	Дээгүүр ниссэн жигүүртнийг үргээгээд

	Доогуур гүйсэн араатныг хөөгөөд

	Хавцал болсон амаа ангайн

	Хаан эзнээ харууслан зогссон

	Тэмээн халиун морь

	Гэдэс гэж

	Бух хар цулбуураа мулт татаад

	Бөхөс гэж

	Буйман алтан жолоогоо буулгачхаад

	Хонин бодон жороогоор жороолуулаад

	Ах дүү хоёр баатрыг тосон ирээд

	Амрыг нь айлтгаад

	Амгаланг нь асуугаад

	Хүлгийн дуугаар хүхэрсээд

	Хүний хэлээр:

	— За намайг унаж явсан

	Сайн эр болбол

	Тэнгэрийн хааны хөвүүн

	Tөp зул гэдэг баатар билээ.

	Далан эвэртэй

	Догшин хар морьтой

	Дөш хар мангасын

	Ар мөрт орж яваад

	Амь насаа бараад

	Хэвтэж байна л.

	Та хоёрын

	Ганц биед чинь бараа болмоор

	Ганган биед чинь чимэг болмоор

	Сайн эр билээ.

	Түүнийг амьдруулж авна уу гэжээ.

	Хаан Чингэл ах нь

	Гэдрэг эргэн хүрч очвол

	Хамрын нүхнээс гарсан цусан

	Хар гол болон урсаад

	Бөшсөн байхыг үзээд

	Унасан хий хүлэг мориноосоо

	Буун харайгаад

	Дал мөрөн дунд нь

	Далан таван нум сум шигтгэсэн

	Гуя махан дунд нь

	Гучин таван нум сум шигтгэснийг

	Сугалж хаяад

	Үдэд хүргэдэггүй

	Үен цагаан эмээ түрхээд

	Хоногт хүргэдэггүй

	Хонин цагаан эмээ түрхээд

	Алтан хирвийн гаансаараа

	Амин сүнсийг нь даллан дуудан зогсоод байтал

	— Уран цэцэн ах минь

	Та хоёр намайг амьдруулаад авав уу даа.

	Хэний хөвүүн хэн гэдэг билээ?

	Хэтийн зориг хаана билээ? гэж

	Тэнгэрийн хааны хөвүүн

	Төр зул асуухад

	— За би болбол

	Хаан дүнгээн аавтай

	Хатан дүнгээн ээжтэй

	Алтай хангай нутагтай

	Арван живаа албат хошуутай

	Хаан гардийн аман, 

	Хасаг туялзсан заан шаргал морьтой

	Хаан Чингэл баатар гэдэг билээ.

	Баруун наран шингэх зүгийг

	Дуу ч үгүй ноёлогсон

	Духас ч үгүй эзлэгсэн

	Далан эвэртэй

	Догшин хэр морьтой

	Дөш хар мангасын

	Ар мөрт нь орохоор явж байна.

	Энэ миний нөхөр бол

	Чимхэх ноос ч үгүй

	Чилдэн зээрд морьтой

	Чихэн чинээ шигтгээтэй

	Чин хааны хөвүүн Цэцэн улаан баатар гэдэг.

	— Уран цэцэн дүү минь чи Аль зүгээс явсан

	Хэний хөвүүн хэн гэгч билээ

	Хэт холын санаа юу билээ? гэвэл

	— Тэмээн халиун морьтой

	Тэнгэрийн хааны хөвүүн

	Төр зул гэдэг билээ би.

	Баруун хойд зүгийг эзлэн төрсөн

	Далан эвэртэй

	Догшин хар морьтой

	Дөш хар мангас

	Гурнаан хөх үнэг болж л

	Гурван муу ёрыг зааж

	Миний адал мал, албат хошуу дундуур

	Гүйж явахыг үзээд

	Андгай тангараг тавиад

	Алдаг гэж хөөж

	Ар мөрт нь орж яваад

	Урангуа дагинаа алдаад

	Амь нас үрэгдээд байж байна.

	Тэнгэрийн хааны хөвүүн

	Төр зул

	— Ах дүү бололцъё

	Номин цэцэн бололцъё гэж хэлээд

	Морины дэлээс нэг хялгас

	Тайрч барилцаад

	Ган жадны үзүүр барилцаад

	Гарын нэг нэг хуруунаас

	Цус гаргаж долоолцоод

	Нэг эхийн үр сад болцгоолоо гээд

	Хүр хүр хүүрнээд

	Хүрзний чинээ

	Цагаан шүдээ гаргаж инээлцээд

	Үүрдэг сайн зэр зэвсгээ үүрээд

	Унадаг хий хүлэг сайн морио унаж

	Баруун наран шингэх зүгийг чиглээд

	Нарийн өвсний толгойг нахилзтал

	Бүдүүн өвсний толгойг бөхөлзтөл

	Жороолуулаад яваад өгдөг нь энэ л гэв

	Аа хаа хөөрхий

	Ай гэх чимээгүй

	Арван таван жилийн газар

	Хой гэх чимээгүй

	Хорин таван жилийн газар гүйлгэж явтал

	Хаан гардийн аман

	Хасаг туялзсан заан шаргал морь нь

	Ган болсон дөрвөн хар туурайгаа

	Газар шигтгэн зогсоод

	Хүлгийн дуугаар хүхэрсээд

	Хүний хэлээр яриад

	— Ар талд чинь юу харагдаж байна аа?

	Урд талд чинь юу үзэгдэж байна аа?

	— Ар талд минь Агуй их хар хөдөө

	Амхайн цагаан хөтөл харагдаж байна аа.

	Урд талд минь

	Уул гэвэл уул биш

	Гүвээ гэвэл гүвээ биш

	Нэгэн өндөр хар юм байна.

	Усан нүдтэй

	Цусан зүрхтэй

	Хүний үр би мэдэхгүй байна л даа.

	Унасан хий хүлэг морь

	Та минь хэлээд өгнө үү гэж

	Дотоод хормойгоо дэвсээд

	Дотуур улаа шиншүүлээд

	Суудаг нь энэ л гэв гэлээ.

	Аа хаа

	Тэр болбол

	Өмнө зүгийн амьтныг

	Урагшаа хараад сорсон

	Хойд зүгийн амьтныг

	Хойшоо хараад сорсон

	Өдрийн газраас үхэр хар чулуу сорсон

	Үдийн газраас үйрмэг хамхуул сорсон

	Далан эвэртэй

	Догшин хар морьтой

	Дөш хар мангасын нэг бие болох

	Гунан хар бух

	Хоёр эврээ тэнгэрт хатгаад

	Зогсож байна л шүү.

	Түүнээс өнгөрөх бэрх.

	Уран цэцэн хоёр дүүгээ

	Алтан бөгжинд хувилгаж хоёр гартаа хийгээд

	Унасан хоёр хий хүлгээ

	Алтайн хачигт хувилгаж

	Алтан хавтагандаа хийгээд

	Унасан хий хүлэг намайг

	Гурнаан хөх туламд хувилгаж хаячхаад

	Хоёр яргай шор засаж

	Хоёр хормойгоо шууж наанаас нь алхаж очоод

	Хавцал болсон амаар нь гүйж ороод

	Харгай болсон хоёр соёог нь өнгөрөнгүүт

	Хоёр яргай шороо

	Хоёр талхинд нь тээгэлдүүлж чихээд

	Гүйж гараад

	Тас хар илдээрээ цавчаад ал? гэж

	Хүлгийн дуугаар хүхэрсээд

	Хүний хэлээр хэлжээ.

	Аа хаа хөөрхий

	Ах дүү хоёр баатраа

	Нэгэн дуугаар үлээгээд

	Хоёр алтан бөгж болгоод

	Хоёр хуруундаа хийгээд

	Унасан хий хүлэг хоёр морио

	Алтайн хачигт хувилгаад

	Алтан хавтагандаа хийгээд

	Унасан сайн хий хүлэг морио

	Гурнаан хөх тулман хувилгаж

	Хоёр яргай шор засаж бариад

	Хоёр хормойгоо шуугаад

	Наанаас нь алхалж очоод

	Далан эвэртэй

	Догшин хар морьтой

	Дөш хар мангасын

	Нэгэн бие болох

	Гунан хар бухын

	Хавцал болсон амаар нь

	Хаан Чингэл баатар ороод

	Харгай болсон хоёр соёог нь өнгөрөөд

	Хоёр талхинд нь хоёр яргай шороо

	Тээгэлдүүлж орхиод

	Хавцал болсон амаар нь

	Гүйж гарч ирээд

	Дайны дархан

	Давтан цохин хийсэн

	Халхын дархан

	Хасан цавчин хийсэн

	Өөлдийн дархан

	Өөлөн барин хийсэн

	Хурц хутгаа зүүж

	Хуу хурдан морины туурайгаар

	Хярваслан хийсэн

	Хэт хутгаа зүүж

	Төгрөг нуурын усанд

	Тухлан барин хийсэн

	Далан таван горвитой

	Далан таван шигшрэгтэй

	Заамал хар илдээ сугалж аваад

	Хар сээрэн дээр нь мордоод явтал

	Ухаа санаа нь балартаж

	Ээж аавын нэр нь мартагдаад

	Өөрийн нэр зүс нь мартагдаад

	Элээ балай болоод байж байтал

	Гунан хар бух мөөрөн мөөрөн часхийгээд

	Мөнх цасыг онгилоод тэнүүчилж явахыг

	Аа хаа хөөрхий

	Хаан гардийн аман

	Хасаг туяхан заан шаргал морь нь мэдээд

	Өөрийн биедээ хувилж

	Нарийн өвсний толгойг нахилзтал

	Бүдүүн өвсний толгойг бөхөлзтөл

	Гүйлгэж хүрч ирээд

	Харамч хар бухын

	Өмнө талд ирэн хөшин тулан зогсоод

	— Усан мөсөн ундтай

	Мал ийм байхад

	Ухаан санаатай

	Хүн чи яасан юм бэ? гэхэд

	Уран ухаан нь ундраад

	Сайн санаа нь төрөөд

	Далан таван шигшрэгтэйхэн

	Далан таван горвитойхон

	Засмал хар илдээрээ

	Хатан хүзүү

	Аман хүзүү хоёрын дундуур нь

	Тас цавчиж

	Хатавч хар толгойг тасалж

	Хаагийг нь хадаад

	Ханчрыг нь дэлгээд

	Сэвэрхээг нь хадраад

	Сэмжийг нь дэлгээд

	Дэлүүн хөх махыг нь яраад

	Долоодой шар сэвсий нь сэгсрээд орхивол

	Олон нутаг хошуу урагшаа нүүгээд

	Элдэв хошуу нутаг хойшоо нүүгээд гарчээ.

	Аа хаа

	Уулын чинээ гал улалзуулаад

	Булган улаан цог гаргаад

	Үнэг шиншлэх юмгүй

	Үхэр хэмлэх ясгүй болгож шатаагаад

	Жаран хоёр эхтэй

	Жалман хар салхи тавиад

	Хумхын тоос болгож хийсгээд

	Хөх халзан лусын дуу гаргаад

	Рашаан билгийн хур оруулж

	Морь бие хоёроо угаагаад

	Дайснаа дараад

	Дархан цолоо олоод

	Бугаа дараад

	Бурхан цолоо олж

	Хүр хүр хүүрнэлдээд

	Хүрзний чинээ цагаан шүдээ гаргаж инээгээд

	Баруун наран шингэх зүгт

	Ай гэх чимээгүй

	Арван таван сарын газар гүйлгээд

	Хой гэх чимээгүй

	Хорин таван сарын газар гүйлгээд

	Наран саран оройтойхон

	Наран мандал хар уулын орой дээр

	Гарч хүрч буугаад

	Нэг сумаа газар шааж

	Унасан хий хүлэг морио уяад

	Нэг сумаа газар шааж

	Үүрсэн сайн зэр зэвээ өлгөөд

	Галуун хүзүү гаансаа гаргаад

	Гашуун хөх дүнсээ нэрээд

	Баруун ташаанаасаа

	Тормон тэмээний чинээ товруутайхан 90

	Үхэр хар хэтэвчээ гаргаад

	Гунан үхрийн чинээ цахиур дээр

	Гунан хонины чинээ уул тавиад

	Яаралгүй нэг цахиад

	Уулын чинээ галыг

	Улсхийлгээд

	Улаан улаан цог гаргаад

	Галуун хүзүүн

	Ганс дээрээ тавиад

	Гашуун хөх дүнсээ нэрээд

	Хамраас гарсан утаагаа

	Бүх замбуулингийн

	Баян хазгай нутагт

	Хааяа нэг үнэртүүлээд

	Амнаас гарсан утаагаа

	Дээд замбуутивийн

	Хаан хурмастад

	Хаахан яахан үнэртүүлээд

	Өөрийн биеийн

	Голт хар зүрхэнд тултал

	Хаахан яахан хийлээд

	Дөчин дөрвөн үндэстэйхэн

	Дөрвөн мянган судастайхан

	Дүүвэр хар нүдээрээ

	Баруун наран шингэх зүгийг

	Чиглүүлээд хараад байтал

	Огторгуй газрын цэцэг болсон

	Ордон цагаан өргөөн дунд

	Далан эвэртэй

	Догшин хар морь нь зогсоод

	Түүний наад талд

	Хүний яс овоо болсон

	Амьтны яс аргал болсон байхыг үзэв.

	Төмөр илдээ мөрөн дээрээ тавьсан

	Төмөр толгойтой

	Төмөр буу дуугаргасан

	Төмөр мод найгасан

	Төмөр далай долгилсон

	Нэг бүс мангас байхыг үзэв л.

	Гуулин илдээ мөрөн дээрээ тавьсан

	Гууль толгойтой

	Гууль уул ургасан

	Гууль мод найгасан

	Гууль гал долгиолсон

	Нэг бүс мангас байхыг үзэв л.

	Зэс илдээ мөрөн дээрээ тавьсан

	Зэс толгойтой

	Зэс уул ургасан

	Зэс мод найгасан

	Зэс далай долгиолсон

	Нэг бүс мангас байхыг үзэв л.

	Энэ их мангасын дунд ороод

	Цавчилдах хүн хэн билээ гэж

	Хүрзний чинээ цагаан шүдээ гаргаж

	Хүр хүр хүүрнэлдээд:

	Аа хөө хөөрхий

	— Уран цэцэн хоёр ах минь ээ.

	Уран цэцэн дүү нь

	Түрүүн ороод цавчъя гэж ч

	Тэмээн халиун морьтойхон

	Тэнгэрийн хааны хөвүүн

	Төр зул баатар хэлээд

	Дайны дархан

	Давтан цохиж хийсэн

	Халхын дархан

	Хасан цавчин хийсэн

	Өөлдийн дархан

	Өөлөн барин хийсэн

	Хурц хутгаа зүүж

	Хуй хурдан морины туурайнд нь

	Хярваслан хийсэн

	Хэт хутгаа зүүж

	Төгрөг нуурын усанд нь

	Тухлан барин хийсэн

	Далан таван горвитойхон

	Засмал хар илдээ сугалж аваад

	Унадаг сайн хий хүлэг морио унаад

	Балба балба найгалзуулаад

	Алтан дэлхийг доргиулаад

	Голын чулуу найгалзтал

	Хүн толгойн чулуу тоохолзтол гишгүүлээд

	Гурван зэл зэс мангасыг цавчаад

	Зэс хорын далайд хордоод

	Морьтой биетэйгээ унаж байхыг

	Хаан Чингэл ах нь харав.

	Чимхэх ноосгүй

	Чилдэн зээрд морьтой

	Чин хааны хөвүүн

	Цэцэн улаан баатар

	Үүрдэг сайн зэр зэвсгээ үүрээд

	Унадаг сайн хий хурдан хүлэг морио унаад

	Далан таван горвитойхон

	Засмал хар сэлмээ суга татаж бариад

	Зөв долоо, буруу долоо хашхираад

	Гууль толгойтой мангасыг

	Дөрвөн зэрэг цавчаад

	Их гууль хорон шүү далайд хордоод

	Морьтой биетэйгээ унахыг үзэв л.

	Хаан Чингэл ах нь

	Үүрдэг сайн зэр зэвсгээ үүрээд

	Унадаг сайн хий хүлэг морио унаад

	Алтан дэлхий доргилтол

	Замын чулуу заагартал

	Толгойн чулуу тоглотол

	Сүн далай долгиолтол

	Сүмбэр уул хэлтийтэл

	Доор долоо хашхираад

	Төмөр толгойтой

	Долоон зэл мангасыг цавчаад

	Төмөр хорон далайд

	Хордоод унав л.

	Хаан гардийн аман

	Хасаг туялзсан заан шаргал морь нь

	Үзүүртэй модны дээгүүр

	Үүлтэй хөх огторгуйн доогуур

	Халин дэвэн нисээд

	Нарийн вандан хар уулын

	Орой дээр хүрч ирээд

	— Хаан Чингэл баатар

	Та эндээ унтаж

	Далан эвэртэй

	Догшин хар морьтой

	Дөш хар мангасын

	Голт зүрх амин сүнс нь

	Хаа ямар газар байгааг зүүдэлж мэдээд

	Олж устгаад байж байгаарай.

	Харз усан болж

	Хангинан урсаад би

	Хорон их далайг

	Хаман урсгаж арилгая.

	Хоёр уул нь ханхис гээд

	Хоёр дөрөө нь жингэс гээд

	Хоёр давиур нь дэрвэс гээд

	Харзны ус болон урсаад

	«Энэ харз уснаас уусан

	Дээгүүр ниссэн жигүүртнүүд

	Доогуур явсан араатнуудын

	Сайн үйл нь

	Саадгүй бүтэх болтугай» гэж

	Аман ерөөл тавьжээ.

	Хаан Чингэл баатар

	Сур мэт сунаад

	Сухай мэт улайгаад

	Их уулын орой дээр унтаад

	Шөнө дунд болж байтал

	«Алтан гарди уулын орой дээр

	Аргийн чинээ хөх дэрс

	Аяганы чинээ хөх нуур хоёр байна л.

	Түүний дундаас

	Гурван толгойтойхон хар эрээн могой

	Гараад ирснийг

	Хан гантай

	Хурдан цагаан сумаар

	Харваад алав» гэж зүүдлээд

	Цочин тусан босоод

	Баруун тийшээ эргээд

	Алтан уулын оргил дээр

	Гүйлгэж гараад үүр цайлгаж байтал

	Аргийн чинээ хөх дэрс, 

	Аяганы чинээ нуур байхыг үзээд

	Байж байтал

	Гурван толгойтой хар эрээн могой

	Гараад ирснийг үзээд:

	«Гурван толгойг нь тас харвая

	Аргийн чинээ хөх дэрсийг ховхолъё

	Аяганы чинээ хөх нуурыг ширгээе

	Онь хөтлийг нь хэлтийлгэе» гэж

	Аман хараал тавиад

	Хаш гантай

	Хурдан цагаан сумаа тавьж

	Могойн гурван толгойг тасалж аваад

	Аргийн чинээ хөх дэрсийг хуйхлаад

	Аяганы чинээ хөх нуурыг ширгээгээд

	Алдалж байсан хоёр хөтлийг сэт цохихоор

	Хурдан цагаан сумаа аваад

	Алтан хавтагандаа хийгээд

	Эргэн хүрч ирээд

	Наран саран оройтойхон

	Наран мандал хар уулын

	Оргил дээр гүйлгээд гараад очтол

	Хаан гардийн аман

	Хасаг туялзсан заан шаргал морь нь

	Хорон шүүн далайнуудыг

	Урсгаж дуусгаад ирэв л.

	Морь биеэ олоод

	Хаан Чингэл баатар

	Үүрдэг сайн зэр зэвсгээ үүрч

	Унадаг сайн хий хүлэг морио унаж

	Гурван зэл гууль мангасыг

	Гуниггүй устгаад, хорлогдсон

	Чимхэх ноосгүй

	Чилдэн зээрд морьтой

	Чихэн чинээ

	Час улаан баатар, 

	Гурван зэл зэс их мангаст хорлогдсон

	Тэмээн халиун морьтой

	Тэнгэрийн хааны хөвүүн

	Төр зул баатар хоёртоо

	Үдэд хүрдэггүй

	Үен цагаан эмээ түрхээд

	Хоногт хүрдэггүй

	Хонин цагаан эмээ түрхээд

	Алтан хирвийн гаансаар

	Амин сүнсийг нь дуудан босгоод

	— Миний морь харз усан болж

	Энэ хорон шүүн далайнуудыг урсгаж арилгав.

	Долоон эвэртэй

	Догшин хар морьтой

	Дөш хар мангасын

	Амин сүнс болсон

	Гурван толгойтой хар эрээн могойг

	Харван аллаа, би.

	Одоо та хоёрыгоо

	Амьдруулж аваад байна л гэв л.

	Ах дүү гурав

	Мангас-хааны гэрийн гадаа ирээд

	Хориотойхон газарт буугаад

	Морио уяад

	Горвитойхон газарт

	Нум сумаа шаагаад

	Хаан гардийн аман

	Хасаг туялзсан заан шаргал морио

	Долоон эвэртэй

	Догшин хар морьтой

	Туг сүүл

	Туулай хамраа чацуулан

	Хоёр уулаар нь

	Холбож уяад

	Хатуу газрыг шагайцаагаа

	Хотойтол алхаад

	Зөөлөн газрыг өвдөгцөөгөө

	Хотойтол гишгэлээд

	Далан таван шигшрэгтэй

	Дарцаг цагаан үүдийг нь

	Далын гэрэлд хүргэлгүй

	Алс цохин орж ирээд

	Мангас-хааны гэрийн

	Баруун талаар нь өөдлөөд

	Чулуу зандан ширээн дээр нь

	Суугаад автал

	Долоон эвэртэй

	Догшин хар морьтой

	Дөш хар мангас

	— Өмнө биеийг чинь

	Урь салхин идэгсэн

	Хойд биеийг чинь

	Нар салхи идэгсэн

	Аль зүгийн өнчин тархи билээ чи?

	Хаанаас хаашаа яваа хүн билээ чи?

	Хэрэг учир хэнд билээ

	Хэт холын санаа хэнд билээ? гэжээ.

	— Алтай хангай нутагтай

	Арван живаа албаттай

	Хаан дүнгээн аавтай

	Хатан дүнгээн ээжтэй

	Хаан гардийн аман

	Хасаг туялзсан заан шаргал морьтой

	Хаан Чингэл ноён гэдэг би байна.

	Долоон эвэртэй

	Догшин хар морьтой

	Дөш хар мангасыг барьж

	Хотол олныг хүнд зовлонгоос гэтэлгэхээр

	Хүрч ирлээ гэжээ.

	Дөш хар мангасын

	Тэрлэг цагаан хатан босоод

	Далан хүн дамжилж даашгүй

	Дангийн цоохор шаазанд

	Дан хүйтэн хар дарсыг хийгээд барихад

	Хаан Чингэл баатар

	— Гэрийн эзэн эхлээд амсдаг

	Эртний уламжлалт ёс бий гэхэд

	Дөш хар мангас

	— Газрын холоос явсан

	Ам чинь цангаа байлгүй гэж

	Анхандаа зөрөлцөөд

	Адагтаа хэрэлдэхэд

	Дөш хар мангасын

	Дотор их уур нь бадарч

	Гар бугуйнаас нь бариад авахад

	Тэнгэрийн хааны хөвүүн

	Төр зул

	Ач тач барилдаад

	Ана мана цохилдоод

	Ар өврөө хазалцаад

	Хөдөө газрыг

	Хөөс болтол ноцолдоод

	Толгой газрыг

	Тоором болтол ноцолдоод

	Төрөөгүй хөвүүн төртөл

	Гараагүй хөвүүн гартал барилдахад мангас

	Хүрсэн газраасаа

	Хүрзний чинээ мах тасалж идээд

	Барьсан газраасаа

	Барим чинээ мах тасалж идээд

	Ид шид нь гүйцээд

	Имэргэн чадал нь гүйцээд

	Орой дээрээ барьж

	Тэвэгчлэн өшиглөөд

	Хажуу дээрээ гаргаж

	Тэвэгчлэн шидэлж

	Уухан даваа дамжуулаад

	Уйтан даваа бөглүүлээд

	Тэнгэрийн хааны хөвүүн

	Төр зул баатрыг

	Хавлан алах гэж байтал

	Чимхэх ноосгүй

	Чилдэн зээрд морьтой

	Чин хааны хөвүүн

	Цэцэн улаан баатар хүрч ирээд

	— Эрхэм мангас ах минь

	Ээж аавын хайрласан

	Ээм далаар барилдах уу.

	Эрийн сайн зэр зэвсгээр харвалдах уу? гэж

	Галт хөө хуягаа тайлаад

	Зах найман товчоо задлаад

	Замбал цагаан цээжээ гаргаад

	Зуун бугын түүхий магнайг

	Зүүгээд наагаад хийсэн

	Зодог цагаан шуудгаа өмсөж аваад

	Сарын газраас сарвалзаад

	Өдрийн газраас өнгөлзөөд

	Үдийн газраас үнэр танараа асалцаад

	Үүдэн хоймрын газраас

	Гар бугуйгаа барилцаад

	Төрөөгүй хөвүүн төртөл ноцолдоод

	Төр ёсыг солигдтол ноцолдоод

	Гараагүй хөвүүн гартал ноцолдоод

	Газрын усыг ширгэтэл ноцолдож байтал

	Мангасын ид шид гүйцээд

	Имэргэн тэнхээ нэмэгдээд

	Хажуу дээрээ гаргаж

	Тэвэгчлэн өшиглөөд

	Орой дээрээ гаргаж

	Тэвэгчлэн шидээд байхыг

	Хаан Чингэл ах нь үзээд

	Зах найман товчоо

	Задлан яраад

	Замбал цагаан цээжээ гаргаад

	Зуун бухын магнайг

	Түүхий цагт нь зүүгээд хийсэн

	Зодог цагаан шалбуураа өмсөж аваад

	Их уулыг ардаа тавиад

	Бага уулыг урдаа тавиад

	Хээрэн хэвлээд

	Сарын газраас сарвалзаад

	Өдрийн газраас өнгөлзөөд

	Үдийн газраас үнэр танараа авалцаад

	Үүдэн хоймрын газраас

	Гар бугуйгаа барилцаад

	Ач тач цохилдоод

	Ана мана барилдаад

	Хадны ирмэгтэйгий нь

	Харганы өргөстэйгий нь

	Хайн түйн ачин цохилдоод

	Төрөөгүй хөвүүн төртөл ноцолдоод

	Төр ёс солигдтол ноцолдоод

	Гараагүй хөвүүн гартал ноцолдоод

	Газрын ус ширгэтэл ноцолдож байтал

	Мангасын ид шид нь гүйцээд

	Имэргэн тэнхээ нь нэмэгдээд

	Хүрсэн газраасаа, 

	Хүрзний чинээ мах тасалж идээд

	Барьсан газраасаа

	Барим мах тасалж идээд эхэлтэл

	Хаан Чингэл баатрын

	Ид шид нь орж

	Имэргэн тэнхээ нь гаарч

	Тэвэр хар гуя нь

	Тэн болтол хөөгөөд

	Хоёр xөx нь

	Хоёр бор толгой болтол бүдүүрээд

	Ноцолдож байтал нь

	Хаан гардийн аман

	Хасаг туялзсан заан шаргал морь нь

	Долоон эвэртэй

	Догшин хар морины

	Хатан хүзүү

	Аман хүзүү хоёрын дундуур

	Тас хазаад унагааж байхыг үзээд

	Ус өвс иддэг

	Мал ийм байхад

	Хүний үр би яаж байна гээд

	Хаан Чингэл баатар

	Хажуу дээрээ гарган

	Тэвэгчлэн өшиглөөд

	Орой дээрээ гаргаж

	Тэвэгчлэн шидээд

	Уйтан даваа бөглүүлээд

	Дөрөлж хотол дамнуулаад

	Дөш хар мангасыг

	Дараад авдаг нь энэ гэв гэлээ.

	— За сайн эр

	Гурван гомдолтой байдаг

	Сайн морь

	Гурван чадалтай байдаг.

	Гашуун урван гомдол

	Мангас чамд байвал хэл гэж

	Засмал хар илдээ

	Суга татаад

	Дөчин дөрвөн зуузайтайхан

	Дөрвөн мянган угалзтайхан

	Зулаг хар гутлын түрийнд

	Өөд гурав

	Уруу гурав нийлээд байтал:

	— За би сайн эр болж

	Ерэн есөн байр нутаг хошууг эзэлж явахдаа

	Эрийн доор орж

	Эм болж хэвтээгүй билээ.

	Одоо цаг болж

	Хатуу цагаан яс минь

	Хурц наранд шарагдаж

	Хар цус минь

	Хонгор шар элсэнд шингэх болжээ.

	Захих нэг зүйл бол Сулмаа хатнаар минь

	Аргал түлээ түүлгэлгүй

	Хатуу арьс элдүүлэлгүй

	Хамаг бохироо хийлгэлгүй байгаарай гэхэд

	Хаан Чингэл баатар:

	— Хар нүдэн дагинасыг

	Хаана нууснаа хэл.

	— Гурван хар нүдэн дагиныг

	Би олзлоогүй билээ гээд

	Бархирах нэг дуугүй болоход

	Хаан Чингэл баатар:

	— За чи тэр гурван дагиныг

	Хэлсэн ч би олно

	Эс хэлсэн ч би олноо гэж хэлээд

	Далан таван горвитойхон

	Далан таван шигшрэгтэйхэн

	Засмал хар илдээрээ

	Хатавч хар толгойгий нь

	Тас цавчиж өнхрүүлээд

	Уулын чинээ галыг улалзуулаад

	Будан улаан цогт шаран түлээд

	Үнэг шинших сэг ч үгүй

	Үхэр хэмлэх яс ч үгүй болгоод

	Жаран хоёр эхтэй

	Чандмань хар салхинд

	Хумхын тоос болгож хийсгээд

	Хөх халзан лусаа дуудаж

	Рашаант билгийн хур оруулж

	Морь бие хоёроо угаагаад

	Дайснаа дараад

	Дархан цолоо олоод

	Бугаа дарж

	Баатар цолоо олоод

	Тэнгэрийн хааны хөвүүн Төр зул

	Чин хааны хөвүүн

	Цэцэн улаан баатар хоёрт хүрч ирээд

	Үд хүргэдэггүй

	Үен цагаан эмээ түрхээд

	Хоногт хүргэдэггүй

	Хонин цагаан эмээ түрхээд

	Амин сүнсийг нь даллан дуудан босгоод

	— За ах дүү та хоёр минь

	Гурав үхээд гурав сэхээд байна

	Одоо та хоёр

	Газрын ойр дээр

	Хүлэг морио эцээлгүй

	Хүнс хоолоо дуусгалгүй

	Орон нутгаа зорь.

	Мангасын эзэлж байсан

	Ерэн есөн байр нутаг хошууг

	Та хоёр аваад буц гэж хэлээд

	Хаан Чингэл баатар

	Хар нүдэн дагинасаа

	Хайж эрээд гарчээ.

	Мангасын орд харш болсон

	Өргөө гэрт нь ороод очтол

	Ерэн есөн жилийн тэртээ

	Хол газраас олзолж авчирсан

	Шулман цагаан хатан нь

	Үгүй болсон байхыг үзээд

	Гүйгээд гараад иртэл

	Хаан гардийн аман

	Хасаг туялзсан заан шаргал морь нь

	Хүний хэлээр яриад

	Хүлгийн дуугаар хүхэрсээд:

	— Хаан Чингэл баатар минь

	Ерен есөн жилийн цаанаас ирсэн

	Еншиг шулман цагаагч хатныг

	Олж устгаагүй цагт чиний

	Ар нутаг

	Амгалан байхгүй.

	Хаан Чингэл баатар

	Үүрдэг сайн зэр зэвсгээ үүрээд

	Унадаг сайн хий хүлэг морио унаад

	Арван жил болсон

	Аалзны мөрийг алдалгүй мөшгөөд

	Хорин жил болсон

	Хорхой мөрийг алдалгүй мөшгөөд

	Алтай хангайг тойроод явж байтал

	Ерэн есөн жилийн тэртээгээс ирсэн

	Еншиг шулам хатан нь

	Гурнаан шар үнэгэнд хувилаад

	Хурдалж явахыг үзээд

	Дал мөрөн дунд нь

	Далан таван сум шигтгэн хөөгөөд

	Гуяны махан дунд нь

	Гучин таван сум шигтгэн хөөгөөд явтал

	Нэгэн хадны агуйд

	Гүйж орохыг үзээд

	Хаан Чингэл баатар

	Унадаг сайн хий хүлгээсээ бууж

	Гүйн хүрээд шагайтал

	Урагшаа хараад суувал

	Өмнө зүгийн амьтан

	Үүр цайв

	Өдөр болов гэж андуурмаар

	Хойшоо хараад суувал

	Хойд зүгийн амьтан

	Үүр цайлаа

	Өдөр боллоо гэж андуурмаар

	Гоо сайхан дагинад хувилан

	Инээж баясаад сууж байхыг үзээд

	Далан таван горвитойхон

	Далан таван шигшрэгтэйхэн

	Засмал хар илдээрээ

	Хатан хүзүү

	Аман хүзүү хоёрыг нь тас цавчиж алаад

	Таван мөчийг нь тав хуваагаад

	Таван голын тэртээ шидээд

	Үүрдэг сайн зэр зэвсгээ үүрч

	Унадаг сайн хий хүлэг морио унаад

	Баруун наран шингэх зүгийг чиглээд

	Эл хуль

	Ээрмэг цагаан хөдөө дунд

	Гүйлгээд явж байтал

	Хаан гардийн аман

	Хасаг туяхан заан шаргал морины нь

	Ид шид нь буураад

	Өнгө зүсээ алдаад

	Хоёр чих нь сулдаад

	Байн байн шээгээд

	Хоёр нүдний нь ухархай

	Хон хэрээ хоногломоор хонхойгоод

	Ган дөрвөн туурай нь

	Дөрвөн талдаа тэлэгдээд

	Тайган түйгэн гишгээд

	Тулан хөшин зогсоод:

	— За газрын холд

	Усны уртад

	Ганц биед чинь бараа болж

	Ганган биед чинь

	Хань нөхөр болоод явах

	Чадал тэнхээ дууслаа.

	Хатуу яс минь наранд шарагдаад

	Хэвтэх цаг боллоо

	Хазаар эмээл хоёроо аваад

	Хаашаа явахаа өөрөө мэд гэж

	Хүний дуугаар яриад

	Хүлгийн дуугаар хүхэрсэнд

	Хаан Чингэл баатар

	Буун харайгаад

	Балар хар эмээлээ авч хаяад

	Битүү мөнгөн товруутай хазаараа

	Шувт татаж аваад

	Уран ухаан нь манараад

	Саруул ухаан нь саараад

	Газар элэглэн

	Хамар ам хоёроороо

	Элс шороо үнхээд

	Дөчин дөрвөн судастай

	Дүүвэр хар нүднээсээ

	Төлгөн хонины чинээн

	Төмөр хар нулимс

	Хур мөндөр мэт урсгаад

	Сууж нэг үзсэнээ

	Ухаан санаа гаргаад

	Санаа ухаанаа нэмж

	Эл хуль ээрмэг цагаан хөдөө дунд

	Их хур бороо оруулахаар

	Хөх халзан лусаа дуудаж

	Хурмаст тэнгэрийн үүлийг

	Хөшилдүүлэн нүүлгээд

	Хөдөө талыг бүрхүүлээд

	Хөх манан татуулсаар

	Урин цагийн хур бороог

	Өдөр шөнө долоо хоногоор оруулахад

	Энэ ээрмэг цагаан хөдөөд

	Хөх ногоо найгаж

	Хагд өвс халиурч

	Харз ус хангинаж

	Өтгөн дуутай хөхөө нь

	Өдрөө баран донгодов гэнэ.

	Өлөн хөх ногоо

	Өөдөө урган ганхав гэнэ.

	Хөдөө талдаа ургасан

	Хөгөл хөх модноос

	Алим жимс түүж

	Амь биеэ тэжээв гэнэ.

	Уул талаар бэлчсэн

	Угалз аргалыг намнав гэнэ.

	Олон жил өнгөрөв гэнэ

	Орон нутгаа санав гэнэ.

	***

	Аа хаа хөөрхий

	Олон жилийн сүүл өнгөрөв

	Олон хоногийн жаргал хийв

	Арван жил болсон

	Аалзны мөр алдалгүй мөшгөөд

	Хорин жил болсон

	Хорхойн мөр мөшгөөд

	Алтай хангайг тойроод гарсан

	Хаан гардийн аман

	Хасаг заан шаргал морьтой

	Хаан Чингэл ах

	Хол газраас буцах цаг болсон биш

	Хорт шулмыг намнах

	Хугацаа хоног дуусаад байна л.

	Хайртай хар нүдэн

	Гурван дагиныг олоод ирэх

	Хугацаа хоног өнгөрөөд байна л.

	Гурав үхэхэд маань

	Гурав сэхээж аварсан

	Хайртай сайн ахынхаа

	Халуун мөрөөр орцгоож

	Амьд үхсэнийг нь мэдье гээд

	Тэнгэрийн хааны хөвүүн Төр зул

	Чин хааны хөвүүн

	Цэцэн улаан баатар хоёр

	Баруун наран шингэх зүгт

	Эл хуль

	Ээрмэг цагаан хөдөө дунд

	Тавин түлхэн гүйлгээд явтал

	Хаан гардийн аман

	Хасаг заан шаргал морины нь

	Хатуу цагаан яс нь цайгаад хэвтэхийг

	Харамсаж нэг үзэв гэнэ ээ.

	Молор сайхан толгойд нь

	Үд хүргэлгүй эдгээдэг

	Үен цагаан эмээ түрхэв гэнэ.

	Хоногт хүргэлгүй эдгээдэг

	Хонин цагаан эмээ түрхэв гэнэ.

	Ухархай ясны нь дунд хэвтсэн

	Тал хөх хомоолыг авч

	Хоёр гурав шившиж

	Хурдан түргэн шатаах гэтэл

	Гурнаан хөх үнэг болоод

	Гүйж гараад давхихаар

	Хоёр сайн баатар дүү нь

	Хойш харсан амтай

	Мухар нүхэнд хөөж оруулаад

	Хуйхалж түймэрдээд шатаав гэнэ.

	Хаан гардийн аман

	Хасаг туяхан заан шаргал морь нь

	Хүлэг биедээ хувилаад:

	— Хээр хөдөө явахдаа

	Хэцүү бэрх дайсантай тулалдахдаа

	Ерэн есөн жилийн цаанаас ирсэн

	Еншиг цагаагч хатан шиг

	Эр хүнийг эр мориноос нь хагацуул

	Ид шидэт шуламтай

	Ер тааралдаж явсангүй гэж

	Хүмүүнчлэн яриад

	Хүлэгчлэн хүхэрсээд байжээ.

	Xoёр сайн баатар дүү нь

	Хайртай сайн ахаа эрээд

	Ээрэм цагаан хөдөөг гатлан

	Энгүй их ой шугуйд ортол

	Хаан гардийн аман

	Хасаг туяхан заан шаргал морь нь

	Гуриа хөх чоно цочтол

	Гурав сайхан янцгаахад

	Хээрийн амьтад

	Хөгжин баясан хуцаж

	Хөхөө шувуу

	Хөхөлдөн жиргэн донгодож

	Олон амьтан

	Улин хуцан баясаж

	Жигүүртэн шувууд

	Жиргэн жиргэн эгшиглэж

	Жимстэй мод нь

	Халиуран ганхан шуугьсанд

	Хаан Чингэл баатар

	Хүлэг сайн морины дуу

	Анир биш анир гарав

	Чимээ биш чимээ сонсов

	Орчлонгийн олон амьтан

	Орилон жиргэн наадав.

	Ургаа сайхан мод

	Найган ганхан баясав.

	Энэ ямар учиртай билээ

	Элдэв сонин учрал болох нь гэж

	Инээж баясаж байтал

	Хоёр сайн дүү нь

	Хайртай сайн хүлэг морийг нь

	Хөтлөн хүрч ирэхийг

	Холоос тэр таньжээ

	Ах дүү гурван баатар

	Сайн явснаа ярилцаж

	Саар явснаа хэлэлцэж

	Хаан Чингэл баатар ахынхаа

	Хоомой дутуу хэрэг хийснийг нь

	Хоёр дүү нь сонсгож

	Хомоолд хувилсан

	Еншиг цагаан хатныг

	Шатааж устгаснаа айлтгав.

	Аа хаа хөөрхий

	Дайснаа дарав гэнэ.

	Дархан цолоо олов гэнэ

	Бугийг дарж гэнэ

	Буман олноороо жаргаж гэнэ.

	Гурван сайхан баатар эр

	Огторгуй газрын цэцэг болсон

	Оосор бүчгүй

	Орд цагаан өргөө гэрээ бариулаад

	Гол гурван

	Чулуун тулгаа тулаад

	Баруун хаяанаас нь

	Баруун хоймор хүртэл

	Бар цоохор дэвсгэрүүд дэвсээд

	Хоймор талаар нь

	Хонин цоохор дэвсгэрүүдийг дэвсээд

	Зүүн талаар нь

	Зүр цоохор дэвсгэрүүдийг дэвсээд

	Зааны ясыг

	Заагаад хийсэн

	Загасны цавуугаар

	Наагаад хийсэн

	Наян найман хөлтэй

	Навтгар таягаа тавиад

	Их хэнгэргээ цохиод

	Их түмнээ цуглуулаад

	Бага хэнгэргээ цохиод

	Бага түмнээ цуглуулаад

	Хаан дүнгээн аав нь

	Хатан дүнгээн ээж нь

	Хад чулуу хагартал

	Харз ус буцалтал хашхирдаг

	Хайртай хар түшмэд

	Бүгдээрээ хүрээд ирэв л гэнэ.

	Жаран жилийн жаргал эхлээд

	Агар зандан ширээн дээр

	Алтан тавагт

	Ааруул өрөм хийж

	Алтан халбага хатгаад, 

	Мөнгөн тавагт

	Мөсөн чихрээ хийгээд

	Мөнгөн халбага хатгаад, 

	Цасан тавагт

	Цасан чихрээ хийгээд

	Цасан халбага хатгаад

	Будман улаан цайгаа

	Бурмын амтаар буцалгаад

	Үзмийн амтаар сүлээд

	Чихрийн амтаар ширгээгээд

	Наян найман бүслүүртэйхэн

	Нацаг зандан домбондоо юүлээд

	Өрхөөр гарам үнэртэйхэн

	Шинэхэн цагаан чигээгээ

	Ухмал модон хүвдээ хийгээд

	Ур модон шанагаар хутгаад

	Далан хүн дамжлаад даашгүй

	Дангийн цоохор шаазанд

	Хур борооны шим

	Хурмаст тэнгэрийн рашаан

	Архи нэртэй

	Ариун чанартай

	Амтат идээний дээж

	Дарсыг хийгээд тавив л гэнэ.

	Их найрын эхэн түрүү болж

	Баруун хоймрын эхэнд

	Наян найман шандастайхан

	Нарийн хар ятгын дуу гарч

	Зүүн хоймрын эхэнд

	Хөвчин гурван хэлбэртэйхэн

	Гурван хар товшуурын дуу гарч

	Мичин шонхор биелээд

	Начин шонхор дуулаад

	Их найрын дунд болов л.

	Гурван хир нүдэн дагиныг

	Ах дүү гурван баатар залав л гэнэ.

	Тэнгэрийн хааны хөвүүн

	Төр зулын дүүг

	Чин хааны хөвүүн

	Цэцэн улаан баатар залав л гэнэ.

	Чин хааны хөвүүн

	Цэцэн улаан баатрын дүүг

	Хаан гардийн аман

	Хасаг туялзсан заам шаргал морьтой

	Хаан Чингэл баатар залав гэнэ.

	Хаан Чингэл баатрын

	Урангуа дүүг

	Тэнгэрийн хааны хөвүүн

	Төр зул баатар залав гэнэ.

	Гурван ах дүү баатар

	Жаран жилээр жаргах

	Наян жилээр найрлах

	Их найраа эхэлж

	Үхэл үгүй мөнх

	Өвөл үгүй зун

	Хавар үгүй намраар байж

	Дээрээс ноёлох ноёнгүй

	Дэргэдээс довтлох дайсангүй болжээ.

